
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
আলাের মতন জ্বলে


 


একবার (ভালাে নীল) ভাঙা ভুল পৃথিবীর হাত থেকে বার হ’য়ে আমি

চলে যাব কোথাও হিরণ মেঘলােকে;

তবুও তােমার দেহে র’য়ে যাব—র’য়ে যাব, নারি,

দেহের ভিতরে প্রাণে—প্রাণের ভিতরে মনােলােকে।

কঠিন আঘাত পেয়ে অন্ধকারে শিখার মতন

ধাতুর ভিতর থেকে জেগে উঠে আমি

সেই কথা আর সেই অন্ধকার পৃথিবীধাতুকে

পরিহার করে দূরে অভিযানকামী

আলাের মতন জ্বলে সূর্যে উড়ে যাব;

মিশে যাব জ্যোতিষ্কের ভিড়ে;

দেহ নেই মন নেই প্রাণ নেই অমেয় আভায়

প্রাণ মন দেহ হ’য়ে যাব আমি তােমার শরীরে।

